






atorneqalernissaanut aqqutissiueqataasinnaasunut attaveqa-
lereerpugut.  
Aappaagu kommunip qiterpiaani silarsuarmioqatigiinnut
kingornutassiaqarfimmik nutaamik pilersitsinissamik ataat-
simoorluta qinnuteqaammik nassiussaqassaagut. Kujataani
pinngortitap inoqarfiillu immikkuullarissut amerlanerusunit
takornariarfigineqalernissaanut tamanna periarfissaqartitsil-
lualissaaq. Aamma aalisarnermi nunani tamalaani aningaa-
saliisartunut attaveqarluarpugut. Mittarfiup nutaaliaasup
silarsuarmi niuerfinnut atassusiisussap atorluarnissaanut
inuussutissarsiortut erseqqilluinnartunik aamma pilersaaru-
teqarput.

Kujataani ilinniarfiit amerlanerulernissaannut periarfissa-
qassusia Kommunalbestyrelsip tamarmiusup takusinnaallu-
arpaa. Inuusuttut Kujataani ilinniagaqalernissamut anneru-
jussuarmik kajumissuseqalernissaat Campus Kujalliup
pisortaa Steffen Lundip, suleqatigiiffimmut nutaamut ilaa-
sortaasup, qularutiginngilluinnarpaa tassami illoqarfiit pin-
gaarnersaannut sanilliulluni Kujataa tikikkuminassutsimigut

Sisimiuni Ilulissanilu ilinniarfeqarfinnut unammillersinna-
anngussammat.

Mittarfissap periarfissaqassusia aamma Pisortap Rasmus
Chr. Rasmussen takusinnaavaa”Illoqarfimmut qanittumik
mittarfeqalernitsigut  inuussutissarsiutini assigiinngitsuni
nunap immikkoortuinut allanut unammillersinnaanngussaa-
gut. Narsarsuup nunanut allaliartarfittut atorfissaqassusia
assortornianngilara, mittarfilli kommunimi illoqarfinnit
marlunnit annernit biilerluni tikinneqarsinnaappat, innuttaa-
sunillu amerlanernit tikinneqarsinnaappat taava Kujataa
avataaniit aningaasaliisartunut niueqatinullu soqutiginarne-
rujussuanngussaaq. Tikeraartitsinnit illoqarfitta avinngarusi-
masorujussuartut isigineqartarnerat ullumikkut misigisaan-
narparput. Aamma uagut taama misigisarpugut qulimiguu-
linni mikisuaqqani tattorliuutilillaraangatta. 
Niuertuusugut amerlaqisugut Nuummut angalasariaqartar-
pugut, ullumikkullu timmisartut arlallit atortariaqartarpavut,
allaammi kommunimi illoqarfinni marlunnit annernit anga-
lassagutta qulimiguullit mikisut ullutsinnut naleqqutinngil-
luinnartut atortariaqartarpavut, taakkulu amerlaqisutigut
aallanngitsoortarput Kujataani silap unerisimanngittarnera
pissutigalugu. Ilami allaat angalaneq taama ittoq kiffartuus-
sinermut isumaqatigiissutit akisoqisut atorlugit akilerneqar-
tarpoq.”

Inuussutissarsiortut suleqatigiiffiata nutaap siulittaasuata,
Alex Nørskovip ilisimalluarpaa Kujataani ajornartorsiutit
qaangerniarneranni kujataani attaveqaatit pitsaasut
aallarniutaannaassammata: ”Kujataani inuussutissarsiortuu-
sugut borgmesteri isumaqatigilluinnarparput nutaamik mit-
tarfiliorneq naammagiinnartariaqannginnatsigu.
Kommunerput silarsuarmioqatigiinni ilisimaneqalersinniar-
lugu aammalu Kujataani uagutsinnik suleqateqarnerup ilua-
qutissartaqassusianik takunnissinnaasunut attaveqarluaru-
magutta siumut takorluuisinnaassuseqartariaqarpugut atta-
veqaatinillu pitsaasunik atorluaasinnaassuseqartariaqarluta.”

